
Haemhhaenx, fwjndaem gvaenxgvax cw doh
seiqlengq byai bya, sing byajraez maenjhumhum,
hoengheiq oem dwk hawj vunz diem mbouj ndaej
heiq. Daeuq gvaq gij rongh amgq, Bah Sangh
yawjraen bang mougyauh ndeu, bang mougyauh neix
sien dwg youq gwnz diegnywj doxgyoep doxhaeb,
doeklaeng con daeuj daengz henz dah.

De raen bang mougyauh bwn nding heuj hau,
duz riengz duz swenj nguepnguep diuq roengz dah
bae, youz bae yaep ndeu youh dauq bin hwnj
hamqgdah daeuj, gij sing ndang mougyauh saenq
raemx fub hwnj fub roengz. Duz ndeu youq najraemx
rouh gaeuq le couh daj henzndang de bin hwnj
hamq. Mougyauh lumjbaenz mup daengz gij heiq
Bah Sangh nei, doq bak nyouq yaemhywx
menhmenh depgaenh Bah Sangh. Mwh duzde yaek
nyouq deng fwngz Bah Sangh seiz, Bah Sangh
sawqmwh haenqrengz rongx sing ndeu, mougyauh
deng hwk dwk ndonjdeuz lo. Bah Sangh hix deng
ngunh dwk maezgae gvaqgbae.

Mwh de singj gvaqdaeuj gaenq dwg haet
daihngeih, gyanghwnz  doek  fwnhung gvaq,
raemxdah ciengq hwnj le fouz aenndang de hwnj
hamq daeuj haujlai sang lo. Daj ngoenzhaenx hwnj,
de baenz le bouxcawj rongzmougyauh.

Bah Sangh dwg moengzmoengz loengzloengz
gaenriengz daxboh diuq roengz Dahhoengz bae. De
dwg daxboh dang baujanh donzcangj roek boux
lwgmbauq ndawde boux ndeu, aenvih yienghsiengq
yakyawj cix deng vunz yawjsiuj caeuq yawjdamh de,
daj iq mbouj hawj de doegsaw, hix mbouj hawj de
hag dwkgienz. Gyoengq beixnuengx mbangj bae
ndawsingz doegsaw, mbangj youq lajfwngz daxboh
dangsaeh, couh dan lw de boux dog mbouj miz maz
ceigheiq, baenz ngoenz gwed ci cunggsa caemhcaiq
daiq duz ma ndeu, caeuq gyoengq ciengzgoeng bae
cunz bya bin lueg.

Boh de dwg ndaek ozba Gveigsae mizmingz
ndeu, baihnaj dwg baujanh donzcangj, raeblaeng cix
bae buenq iennaez, caeuq linghvaih song bang
caegbang buenq iennaez seiqlig ca mbouj geijlai.
Bingzseiz gak guh gak, boux mbouj famh boux, dauq
hix an’ onj fouz saeh. Mboujliuh, dangseiz Gvangjsih
Swngj Cwngfuj baij vunz bae cap youq Gveigsae
yiemzlingh gimq ien, humx hoenx gyoengq caegbang
buenq ien buenq doeg, caemhcaiq nyaemh baujanh
donzcangj guh gimq ien hoenx caeg swhling. Daj
boux buenq iennaez ndeu biengbaenz boux swhling
ndeu, baujanh donzcangj hojguh lo, danhseih
baihgwnz roengzlingh, de cijndei dingjgeng bae guh
lo. De caeuq gij vunz swngjfuj baij daeuj haenx
caegsuenq, cunjbei cingjgouz baihgwnz demgya baij
bing daeuj, caemhdoih humx hoenx linghvaih song
bang caegbang buenq iennaez haenx. Mboujliuh,
baihndaw baujanhdonz miz caegndawranz, laeuh gij
ginhgih mimiz okbae. Caengz caj de roengzfwngz,
song bang caegbang buenq iennaez geij bak vunz
cungq, swnh hwnz doek fwn byajraez ndeu humx
hoenx baujanhdonz.

Aenvih mbouj miz saekdi cunjbei, baujanhdonz
roengzfwngz mbouj gib, couh youq ndaw denz deng
sousib lo. Gyoengq caegbang buenq iennaez canj
rum mbouj louz rag, swngzgei humx hoenx ranz Bah
Sangh, duzgaeq duzmou cungj gaj raeg. Dangseiz,
daxboh de caeuq song boux veibingh mienh hoenx
mienh doiq, deuz dai gvaq henz Dahhoengz bae.
Youq henz dah nyangzraen Bah Sangh ndaek vunz
gag goq deuz mingh neix. Henz dah mboujmiz ruz,

raemxdah rimrwd, sing raemx dongj lumj byajraez
maenj. Da raen sam bang bingdoih yaek gyoep
daengz henzndang lo, daxboh sawqmwh yawjraen
miz geij gyaengh faex daeb youq gwnz hamq, couh
heuh veibingh caeuq Bah Sangh itheij gaex
faexgyaengh roengz raemx bae, leuxle gak vunz gag
got gyaengh faex ndeu swnh raemx lae doxroengz.

Baujanh donzcangj nienzgeij geq ndang youh
nyieg, mboet raemx dai lo. Ndaw gyog hung de cij
dan Iw Bah Sangh boux vunz dog lo.

Bah Sangh cungj gamjdaengz boh de dwg boux
vunz mauzdun youh saenzgeiz ndeu. Daxboh itmienh
mbwq Bah Sangh yienghceij yakyawj, itmienh youh
nyinh lingh boux yienghceij engq yakyawj he guh
lwgyae. De itmienh dang baujanh donzcangj, youh
itmienh caeuq goengmumh youzgizduicangj haeujok
baedauq.

Byonghhwnz mbwn lij caengz doek fwn, Bah
Sangh sumhlaep dauq daengz ndaw ranz, ngamq
yaek haeujninz, Hoz Se youq rog yietliengz couh
hemq naeuz: “O, Bah Sangh, mwngz daeuj yawj,
gyoengq fangz dai mwngz diugfoux lo. Gyoenggde
gaemdawz bogfeiz diugfoux lo.!”

Bah Sangh byaij ok bak douranz yawj bae coh
diegmoh, cijraen ndaek doxgaiq heuloeg ndeu cingq
youq gwnz diegmoh youzbyaij. diuqyek. Ndaek
doxgaiq haenx yaep ndeu yat sang, yaep ndeu
maeuq roengzdaeuj rouxringx, yaep hung yaep iq,
mbinmyag mbouj dingh. Nganzsaek de yaep laep
yaep rongh, lumj ceh lwgda loegyeu ndeu yaep dwk
mbouj dingz.

De saemxsax bongh haeuj gokranz bae laep
song da gvih youq gwnzdieg, song roix raemxda daj
gokda lae roengzdaeu;.

De dauq haeuj ranz bae, yut geij dug yieng
okdaeuj diemj dawz le byaij ok bakdou bae. Hoz Se
caeuq Banjyangh youq laj yiemhranz, yawj gij
feizyieng amghoengz diugyekyek bae coh diegmoh.
Yaep ndeu le, feizyieng doq bienq iq bienq damh,
doeklaeng doek roengz laj dieg bae lo.

Luj Veiz dwg youq gyanghwnz cib’it diem;j
cung caeuq lauj Cangh doeng dienhvah,
gyangngoenz, lauj Cangh mbouj youq bangunghsiz.
Lauj Cangh youq ndaw dienhvah lwnh hawj Luj
Veiz nyi, de mbouj ndaej caenndang daeuj
rongzmougyauh lo, saehcingz daiq lai mbouj ndaej
hoengq. Doeklaeng youh youq ndaw dienhvah
fatheiq ienq naeuz, hong senjranz rangh deng dumh
cindu menh lai, gyaudoeng bumwnz caeu mbouj ok
ci daeuj, goengloh gumzgamx mboujmiz vunz

“Gou ndaek guvwn neix, ok roet hix mbouj
yiengj lo, meh mwngz gai ced ne!” Lauj Cangh daeuj
daengz Gveiqsae gaenq geijcib bi lo, vah mbanjranz
lij caengz lumz liux. Luj Veiz dwg baez daih’ it
roxyiuj lauj Cangh dwg daj boux lingjdauj ndeu
biengbaenz boux guvwn ndeu. Guvwn dwg bouxvunz
caenh doengh bak, gangjvah guhsaeh dangyienz
mbouj lumj gaxgonq lo.

Lauj Cangh lij Iwnh hawj Luj Veiz, gaengawq
gisieng saenqgsik yawhbauq, duenhneix donh
Dahhoengz baihgwnz laebdaeb doek fwn hung, aeu
coi ndaw ranz vaiq di senj ok rongzmougyauh bae.

Cuengqce dienhvah, aensim Luj Veiz couh
lumj deng ngaugrin daenz dwk nei. De lox song boux
lwg haeujninz le doq aemq dawz buhfwn caeuq
dienhdoengz ganj dauqranz lo. (7)



